
“Кыргыз Республикасынын айрым мыйзам актыларына (Кыргыз Республикасынын Салык кодексине, Кыргыз Республикасынын Бюджеттик кодексине) өзгөртүүлөрдү киргизүү тууралуу” Кыргыз Республикасынын Мыйзамынын долбоору жергиликтүү өз алдынча башкаруу органдарын өнүктүрүүгө багытталган.

Кыргыз Республикасында 452 айыл өкмөтү бар, алардын көпчүлүгү республикалык бюджеттен теңдештирүүчү грант (субсидия) алышат. Айыл өкмөттү колдоого жылына республикалык бюджеттен 1,5 миллиард сомго жакын каражат бөлүнөт.

Кыргыз Республикасынын Конституциясынын 111-беренесинин           1-бөлүгүнө ылайык “Жергиликтүү өз алдынча башкаруу – жергиликтүү жамааттардын жергиликтүү маанидеги маселелерди өз кызыкчылыктарына жараша жана жоопкерчилик менен өз алдынча чечүүсүнүн Конституция менен кепилденген укугу жана чыныгы мүмкүнчүлүгү”.

Учурда 80 %га жакын айыл өкмөттө жергиликтүү маселелерди чечүүгө каражат жетишпейт, ал эми өнүктүрүү тууралуу айтпай эле коелу. Айыл өкмөттөрү тиричилик муктаждыктарын жабуу үчүн республикалык бюджеттен теңдештирүүчү грант алууга аргасыз.

Кыргыз Республикасынын Улуттук статистикалык комитетинин расмий маалыматына ылайык Кыргыз Республикасында 6 200 961 кой-эчки, 1 783 469 бодо мал жана 533 79 жылкы бар. Бирок расмий эмес маалыматтарга караганда, алардын иш жүзүндөгү саны расмий маалыматтардан болжол менен 30 %га ашат.

Өз кезегинде мал багуу үчүн жайыттар жыл сайын деградацияланып, пайдалуу өсүмдүктөрдүн түрү азайып, жайыт аянттарынын азайышына алып келүүдө.

Суусамыр өрөөнүнүн жайыттарын буга мисал кылууга болот. Төрт облустун (Чүй, Талас, Жалал-Абад жана Нарын) малчылары мал-жанын баккан өлкөнүн ири жайыттарынын бири болгон Суусамыр өрөөнүнүн олуттуу аянтын алтыгана (төө куйрук) бадалдары каптап турат. Отоо чөптөрдүн бат өсүшүнөн улам тоют өсүмдүктөрүнүн түшүмдүүлүгүнүн төмөндөө коркунучу жаралып, малчыларга терс таасирин тийгизет, анткени малдын продуктуулугунда жайыттардын асылдуулугу чоң роль ойнойт. Анткени көпчүлүк үй-бүлөдө мал чарбасы бирден-бир киреше булагы эмеспи.

Совет доорунда жайыттарга гербицид чачылчу. Союз тарагандан кийин каражаттын тартыштыгына байланыштуу химиялык дарылоо токтоп калган. Ошондон бери отоо чөп баскан жайыттардын аянттары жыл сайын көбөйүп жатат.

Жергиликтүү өз алдынча башкаруу органдарында жетиштүү каражат болгондо, ар кандай мамлекеттик органдардан каражат сурабай эле, мындай көйгөйлөр айыл өкмөттүн деңгээлинде чечилсе болмок.

Бүгүнкү күндө ветеринардык кызмат көрсөтүү маселеси да курч. Кыргыз Республикасында 1950гө жакын калктуу конуш бар, бирок мамлекеттик ветеринардык адистердин саны 442 гана адамды түзөт, анын ичинде Ветеринардык кызматтын борбордук аппаратынын адистери, ветеринардык карантин постторунун адистери, облустук, райондук бөлүмдөрдүн адистери бар.

Ветеринардык палатанын реестринде 2100 жеке ветеринардык адис катталган, алардын 1500 адис келишимдин негизинде мамлекеттик ветеринардык кызматтын ыйгарым укуктарынын бир бөлүгүн аткарат. Жеке ветеринардык адистердин кызмат көрсөтүүсүнө акы төлөнөт.

Бүгүнкү күндө болжолдуу ар бир 5000 бодо малга, 1500 жылкыга, 18000 кой-эчкиге бир мамлекеттик ветеринардык адис туура келет.

Бул цифралар бүгүнкү күндө ветеринардык адистердин таптакыр жетишсиздигинен кабар берет.

Кыргыз Республикасынын Өкмөтүнүн 2006-жылдын 23-майындагы № 374 токтому менен диагностикалык изилдөөлөр, профилактикалык эмдөөлөр жана аларды жоюу боюнча иш-чаралар республикалык бюджеттен каржылануучу жаныбарлардын ылаңдарынын тизмеси бекитилген. Бул тизмеге мал ылаңдарынын 22 түрү киргизилген, алардын алдын алуу үчүн малдар республикалык бюджеттин эсебинен эмдөөдөн өткөрүлөт.

Ага карабастан, учурда каражаттын тартыштыгынан улам айыл чарба малдарынын тогуз ылаңынын алдын алуу максатында гана эмдөө иштери жүргүзүлүүдө.

Кыргыз Республикасынын Улуттук статистикалык комитетинин расмий маалыматы боюнча 2021-жылы бруцеллез менен – 796, сибирь жарасы менен – 22, эхинококкоз менен – 888 адам жабыркаган. Бул оорулардын баары эмделбеген жаныбарлардан келип чыгат.

Ушуга байланыштуу жергиликтүү өз алдынча башкаруу органдарын өнүктүрүү жана жергиликтүү маанидеги маселелерди өз алдынча чечүү үчүн шарттарды камсыз кылуу максатында Кыргыз Республикасынын Салык кодексине айыл чарба жаныбарларына (жылкы, уй, кой, эчки) салыгын киргизүү сунушталууда, ага ылайык жеке менчигинде 40 баш кой-эчкиси, 3 баш уюу, 2 баш жылкысы бар жеке адамдар айыл чарба жаныбарына салык төлөөчүлөр болуп саналат.
Мыйзам долбооруна ылайык салык төлөөчү айыл чарба жаныбарларына салыкты жылына бир жолу төмөндөгүдөй өлчөмдөрдө төлөйт: койлорго жана эчкилерге – 100 сом, бодо малга – 250 сом, жылкыларга – 250 сом.
Айыл чарба жаныбарларына салык төлөгөн адам жайыттарды пайдалангандыгы үчүн акы төлөөдөн бошотулат.

Бул Мыйзам долбоору кабыл алынса, айыл өкмөттүн бюджетине каражат түшүп, жергиликтүү маанидеги маселелерди чечүүгө, атап айтканда, ветеринардык врачтар менен камсыз кылууга, малды өз убагында эмдөөдөн өткөрүүгө, жайыттарды жана жайыт инфратүзүмүн жакшыртууга ж.б. жумшалмак. Чогулган каражаттардын 100 % жергиликтүү бюджетке түшөт. 
Азыркы учурда айыл өкмөттүн киреше булагы болуп Айыл чарбасына жарактуу жерлердин мамлекеттик фондунун жерлерин ижарага алуу төлөмү саналат. Бирок Мамлекеттик фонддун жерлери арзан баада ижарага берилет, ал эми калган бөлүгү айрым адамдардын чөнтөгүндө калып жатат. Аны менен Мамлекеттик фонддун жерлерин бөлүштүрүү айыл өкмөтүнүн чиновниктеринин “бизнесине” айланып калды. 
Бул Мыйзам долбоорун кабыл алуу эч кандай терс социалдык, экономикалык, укуктук, укук коргоочулук, гендердик, экологиялык же коррупциялык кесепеттерге алып келбейт.
Сунушталган Мыйзам долбоору колдонуудагы мыйзамдардын ченемдерине, ошондой эле Кыргыз Республикасы катышуучусу болуп саналган, белгиленген тартипте күчүнө кирген эл аралык келишимдерге каршы келбейт.

Бул мыйзам долбоорун кабыл алуу Кыргыз Республикасынын республикалык бюджетинен кошумча каражаттарды бөлүүнү талап кылбайт.
Бул Мыйзам долбоору ишкердик иштин маселелерин козгобойт, жөнгө салуучу таасирин талдоо талап кылынбайт.

“Кыргыз Республикасынын ченемдик укуктук актылары жөнүндө” Кыргыз Республикасынын Мыйзамынын 22-беренесине ылайык мыйзам долбоору коомдук талкуулоону өткөрүү максатында Кыргыз Республикасынын Жогорку Кеңешинин расмий сайтына жайгаштырылган.

